
Marilah kita bersama-sama meningkatkan ketakwaan kepada Allah
Subhanahu wa-Taala dengan memperbanyakkan amal ibadah dan meninggalkan
perbuatan yang mungkar supaya mendapat reda Allah Azza wajalla di dunia dan

akhirat.




Sidang Jumaat Yang Dikasihi sekalian,

Kebawah Duli Paduka Baginda Tuanku Sultan Pahang telah kerap kali
mengingatkan kita supaya menghindari ajaran sesat memandangkan negeri kita
dicemari dengan beberapa ajaran sesat, antaranya ajaran the Ahmadi Religion of
Peace and Light, dan ajaran Islam liberal. Yang terbaharu, ajaran sesat Qadiani
telah disebarkan dalam bentuk baharu di beberapa negeri. Ajaran Qadiani ini
adalah menyeleweng dan boleh menyebabkan kekufuran sepertimana yang telah
difatwa dan diwartakan oleh Jabatan Mufti Negeri Pahang. Demikian juga, umat
Islam wajib menjauhi aliran pemikiran luar dan ideologi sesat yang mencemari
program motivasi, khususnya motivasi kekeluargaan yang mempunyai unsur

menyalahi akidah, syariat dan akhlak serta pendedahan seks melampau.

Marilah kita berpegang teguh dengan pegangan Ahli Sunnah Wal Jamaah
yang dipelopori oleh Imam Abu Hassan Al-Asyaari dan Imam Abu Mansur Al-
Maturidi serta diwarisi oleh anak murid mereka yang dikenali dengan nama
Ashairah dan Maturidiah. Selaraskanlah amalan syariat kita berdasarkan mazhab
Imam Syafie, dan tasauf yang murni berdasarkan tafsiran Imam Al-Junaid dan

Imam Ghazali.

Bagi memastikan penyampaian agama Islam yang murni di negeri Pahang,
Majlis Ugama Islam dan Adat Resam Melayu Pahang telah mengeluarkan Garis
Panduan mengajar agama Islam dan kewajipan mendapat tauliah yang perlu
dipatuhi oleh semua pihak sama ada penganjur mahupun penceramah. Oleh itu,

ikutilah garis panduan tersebut untuk menjamin keharmonian masyarakat kita.




Sidang Jumaat yang dikasihi

Pada kesempatan ini juga, marilah kita mendoakan semoga negeri Pahang
secara khususnya dan Malaysia secara amnya terhindar daripada bala bencana,
banjir, tanah runtuh dan sebagainya. Demikian juga, teruslah berdoa kepada
seluruh umat Islam khususnya mereka yang sedang berjuang dan dizalimi di bumi
Palestin yang diserang oleh rejim Zionis Israel. Mudah-mudahan Allah Taala

memberi kemenangan kepada mereka.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan rahmat-Mu, kata-kata yang penuh
hikmah dan bijaksana, amalan yang dilimpahi cahaya petunjuk serta

tetapkanlah baginda pada jalan yang lurus.

